              ZAJEDNIČKA IZJAVA
       INTERNACIONALNE KONFERENCIJE „MOSTOVI ISTOKA I ZAPADA“

1. Mi, učesnici Internacionalne konferencije „Mostovi Istoka i Zapada“ održane 9. decembra 2018. godine u Sarajevu, Bosna i Hercegovina, povodom 100. godišnjice osnivanja Demokratske Republike Azerbejdžan i 75. godišnjice obnove državnosti BiH, ističemo neophodnost intenziviranja dijaloga i saradnje između građana, naroda i država radi učvršćivanja stabilnog mira, sigurnosti i prosperiteta u pojedinim regionima i svijetu u cjelini, prevazilazeći još uvijek prisutne prepreke i nerazumijevanja.
2. I u uslovima blokovske podjele svijeta Azerbejdžan i Bosna i Hercegovina, Sarajevo i Baku, stvarali su mostove saradnje i prijateljstva, čineći napore na prevazilaženju podjela Istoka i Zapada. Pripadajući danas  modernoj civilizaciji i zemljama demokratskog svijeta konstatujemo nužnost sveobuhvatnog otvaranja i obnove procesa povjerenja i razumijevanja zemalja i društva različitog geopolitičkog položaja i kulturnih osobitosti. 
3. Konferencija naglašava nezamjenjivu ulogu otvorenih društava i neposredovane, direktne komunikacije različitih struktura društava i njihovih aktera iz nauke, kulture, umjetnosti, turizma, ekonomije i politike, između različitih tradicija i identiteta, regiona i čovječanstva u cjelini. Iskustva Kavkaza i Balkana mogu biti paradigma za modele nastajanja konflikata i načine otklanjanja uzroka.
4. Konferencija upozorava na pogubne posljedice usporavanja procesa i dostignuća globalizacije, bilo globalno, bilo lokalno. Izolacionizam - bio on politički, državni, etnički, kulturni, religijski ili ekonomski, svojevoljan ili nametnut, - opasan je put u nove podjele, ideološke konflikte i vojne konfrontacije. 
5. Dvostruki standardi moraju biti odbačeni u političkoj praksi dosljednom primjenom Povelje UN, a posebno u poštovanju suvereniteta i teritorijalnog integriteta, nepristajanje na politiku svršenog čina i nasilnog prisvajanja teritorija, kršenje ljudskih prava, građanskih političkih sloboda i nefunkcionalnost država.
6. Treba energiju naučnih, kulturnih, religijskih i političkih elita odlučnije fokusirati i na rano upozorenje radi predupređenja konflikata i otvorenih sukoba koji mogu imati nesagledive posljedice na razaranje stabilnih država i društava, eskaliranje nekontrolisanih migracija i usporavanje procesa demokratiziranja država i društava. Instrumenti i modeli etičkih medijacija moraju se reafirmisati u posredovanju.
7. Konferencija potvrđuje da multikulturalizam nije prepreka već prednost prosperitetnih demokratskih društava i socijalnih zajednica. Kulturna otvorenost i vrijednosti multikulturalizama su stabilan oslonac za čovječanstvo bez podjela i razarajućih konflikata. Autentična multietnička i multikonfesionalna društva moraju tragati za novim modelima kulturne interakcije u savremenom dobu, koristeći iskustva iz drugih područja u svijetu.
8. Naredne Internacionalne konferencije će se fokusirati na pojedine konkretne strategije „Povezivanja Istoka i Zapada“ kroz intenziviranje saradnje Bakua i Sarajeva, BiH i Azerbejdžanske Republike, Balkana i Kavkaza. Uspostava diplomatske misije BiH, i u rangu ambasada, nužan je korak na tom putu.
